Коми Республикалы сетасны содтӧд федеральнӧй сьӧм челядьӧс видзанінъяс стрӧитӧм вылӧ
2015 воын федеральнӧй сьӧмкудйысь республикаса школаӧдз велӧдан учреждениеясын выль местаяс лӧсьӧдӧм вылӧ воас 209 миллион шайт гӧгӧр сьӧм. Йӧзӧс велӧдан федеральнӧй министерствокӧд удж отсӧгӧн, мый серти сетасны субсидия, 2015 воын челядьӧс видзанінъясын лоас унджык места планируйтӧм серти.

«2014 воын челядьӧс видзанінъясын содтӧд вӧлі восьтӧма 2064 места: 1260 — выль учреждениеяс стрӧитӧмӧн, 804 — ӧнія детскӧй садъяс база вылын плӧщадьсӧ ыдждӧдӧмӧн. Выль местаяс пыр содӧны и содӧны. 3 арӧссянь 7 арӧсӧдз арлыда челядьлы детскӧй садъясын местаяс сетӧны системнӧя. Ӧттшӧтш уджалӧны сы вылын, медым восьтны школаӧдз велӧдан учреждениеясын выль местаяс 1 арӧссянь 3 арӧсӧдз арлыда челядьлы. Татшӧм арлыда челядьлы школаӧдз велӧдан учреждениеын талун ӧчередьыс 2101 морт. Во чӧжӧн чинтім тайӧ петкӧдлассӧ кык пӧв [4562 морт - 2013/2014 велӧдчан воын - Пасйӧд]. Тырвыйӧ бырӧдны ӧчередьсӧ челядьӧс видзанінъясын планируйтам 2018 во кежлӧ»,  - висьталіс Коми Республикаса Юралысь Вячеслав Гайзер.

Республикаса Юралысь уськӧдіс тӧд вылӧ, мый школаӧдз велӧдан дінму система выльмӧдан проект серти 2011 во заводитчӧмсянь Комиын стрӧитӧма 37 детскӧй сад. На пиысь школаӧдз велӧдан 12 объект (сы лыдын ичӧт школа-челядьӧс видзанін да шӧр школа школаӧдзса группаӧн) — 2014 воын. Ставнас 2015 воын планируйтӧны пыртны школаӧдз велӧдан 11 организация.
